
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Демидовские кафтаны

	ДЕМИДОВЫНХНЫ ТЭРЛЭГ

	Манай эндхийн заводын мэдлийн нутгийн захаас үдийн зайтай газар Иткуль нэртэй нэгэн нуур бий. Бишгүй л дуулаа биз дээ?

	Тэр хавийн хүдэр, алтны уурхайд ажил хийж зовж зүдэрч явсан хүмүүс тэр нуур дээр бишгүй очдог байсан юм. Уурхайд ойрхон, загасаар элбэг нуур билээ. Долоо хоногт ганц удаа ч гэсэн шинэ шөл ууя гэж загасчилдаггүй хүмүүс ч баярын үеэр Иткуль нуур луу очдог. Уурхайн хоол гэж хариугүй муу тул хүмүүс аятайхан халуун хоол идье гэж санах нь хэр шүү дээ. 

	Санаандгүй цэвэр алт олсон хүн бас л Иткуль нуурыг зорино. Иткуль нуур өөр заводын дэвсгэр нутагт байдаг болохоор манай эндхийн заводын эзэнд хамаагүй билээ. Нуурыг тойрон энд тэндгүй тосгон бий. Башкирын тэр тосгод ядуу хоосон ч гэсэн зугаалъя гэсэн хүнд архи дарс, мах олдоно. Загас бол хаа мундах вэ. Башкирxууд, орос хоол хийж заншаагүй, жаалхан базаахгүй. Алтны эрэлчид хоол л байвал болох учир энэ ч зовлон биш. Иткуль нуур зугаалахад үнэхээр үзэсгэлэнтэй сайхан газар билээ. 

	Манай эндхийн заводын нутагт жижиг нуур олон бий. Эрэг орчмоор нь хулс шагшуурга ургасан, ойртох аргагүй намагтай газрын тогтмол усыг ямар нуур гэх вэ! Харин Иткуль нуур бол намаггүй газар тогтсон, эрэг хавь нь элс хайр чулуутай, хуурай, эргэн тойрон эгцхэн өндөр нарс ургасан, харахад нүдэнд дулаан билээ. Ёроолынх нь чулууг тоолчихмоор шил шиг тунгалаг бөгөөд мах угааж зайлсан мэт улбар өнгөтэй юм. Улаан өнгөтэй элсэн ёроол нь ийнхүү тунарч харагддаг учраас Иткуль гэж нэрлэсэн бололтой. Башкир хэлэнд үхрийн махыг ит гэдэг бөгөөд куль гэдэг нь нуур гэсэн үг ажээ. Ийнхүү Иткуль гэдэг нэртэй болсон юм. Зарим хүний ярих нь, анх тэр нуур дээр хүмүүсийг газарчилж авчирсан хүн:

	— Энэ хэчнээн их амь зуулгатай нуур вэ? Дүүрэн мах байна шүү дээ гэж магтаж байсан гэлцдэг юм. 

	Энэ нуурын тухай хууччуул нэгэн домог яриа ярьдаг байж билээ. Төмөр зам байгаагүй тэр үед тэр зэс, төмрийг Чус гол руу тээж явахдаа тэнд болсон хэрэг явдлыг нарийн мэддэг байсан бөгөөд тэр домог яриаг бишгүй дуулсан ажээ. 

	Демидовынхонд хамаг бурууг тохдог юм. Тагилын эзэн Демидовт биш Каслид Шайтаны завод байгуулсан эздэд бурууг өгдөг билээ. Тэд ч Демидовынхны удам угсаа боловч эрхэлдэг ажил нь өөр өөр байжээ. Үүнд л хамаг учир байжээ. 

	Эзэн хаан, эндхийн сангийн нэг заводыг Демидовт өгөөд чадлынхаа хэрээр завод байгуул гэж газар тасалж өгсөн ажээ. Демидов Акинтий хүүгээ явуулжээ. Хүү нь манай энд ирээд Шурала, Быньги, Дээд, Доод Тагил зэрэг завод байгуулж эхэллээ. Өвгөн эзэн Демидов манай нутагт ирж, заводын ажлаар хөөцөлдөж, хүү Акинтий нь шинэ завод л бариулдаг байсан гэж ярьдаг. Акинтий хорь гаруй шинэ завод байгуулсан бөгөөд Ревдагийн завод л Сысертэд хамгийн ойр байжээ. Ревдагийн заводыг барьж дуусаагүй байхад төвөгтэй явдал эхэлсэн ажээ. 

	Акинтий Демидов газар даахааргүй баяжжээ. Сайн чанарын хүдэр элбэг, мод нь ойрхон, ажилчдад арай л өлбөрч үхмээргүй хөлс өгдөг хойно баяжихаас ч яах вэ дээ. Өвгөн эзэн Демидов, Акинтийгээс гадна хэд хэдэн хүүтэй хүн байжээ. Хөвгүүд нь заводын эзэд бөгөөд эндээс өөр газрын завод эзэмшинэ. Никита, гэдэг хүү нь Брынск, бас өөр хэд хэдэн заводтой юм байжээ. Никита баян өргөн боловч Акинтийн хаана нь ч хүрэхгүй юм! Заводын эзэн Никита:

	— Ах дүүгийн хэрэг юу билээ, Акинтий яасан ч надад газраасаа өгнө байх гэж бодоод манай нутагт иржээ. 

	Ревдагийн завод барьсан тэр газрыг Никита аль эрт сонгож авч, Волчиха, ойр хавийн газраар хүдэр хайж байжээ. 

	— Миний өвөр дэх хөрөнгө ах дүүд хүртээлгүй. Тэнд би өөрөө завод байгуулна гэж Акинтий хэлээд дүүдээ газар өгсөнгүй.

	Никита ингээд зүгээр орхиё гэж бодсонгүй!

	— Талийгаач аав минь тийм газар бий гэж надад ярьж байсан юм. Надад өгнө гэж амлаж байсан гэж хэлжээ. 

	— Үхэж үрэгдсэн амьтныг юу ч гэсэн гэж хэлж болно. Харин талийгаач аав минь сал урсгаж болох ийм газрыг бусдад өгөх тийм тэнэг хүн биш билээ гэж Акинтий инээмсэглэн хэлжээ. 

	Никита, ажил хэрэг явцгүй болохыг мэдээд, миний олсон хүдэртэй газарт завод байгуулах гэлээ гэж ахыгаа шүүхэд заалджээ. Хаад ноёдтой сүлбээ бүхий Акинтий шиг хүнтэй өрсөлдөж тэмцээд яаж дийлэх бил ээ! Завод байгуулж чадвал тэр хавийн хүдрийн уурхайг ашиглах зөвшөөрлийг шүүх Никитад олгожээ. Хавь ойрын газрыг аль эрт хуваагаад эзэмшчихсэн учир Никита хаана нь завод байгуулах билээ. 

	Бас ийм нэгэн хэрэг явдал гарчээ. Чус голын зүүн эргээс цааш Строгановын мэдлийн нутаг байсан юм. Тэд урьд төмрийн завод байгуулах гэж сандардаггүй байлаа. Харин Акинтий эзний баяжихыг хараад тун хэрэгтэй юм гэж мэдэж, ойр хавьд нь Билимбайн заводыг байгуулжээ. Акинтий манай мэдлийн газар дээр Ревдагийн завод байгууллаа гэж Строгановынхан заалджээ. Иймд Строгановынхноос газар олдохгүй гэдгийг Никита мэдэж, Чус голын баруун эрэгт завод барих газар эржээ. Тэнд Цохиотын судаг гэдэг газар башкирын тосгон байсан юм. Зэлүүд газрын тэр тосгон яагаад ч юм аль ч заводын эзэнд хамаарагддаггүй байжээ. 

	Никита, эр башкирчуудыг зусардан:

	— Та нар энэ газар нутгаа надад аль, би завод байгуулъя. Хаана очиж суурьшина гэсэн газарт чинь өөрийн хөлс хүчээр нүүлгэж буулгаад, гэр оронтой болж, хөрөнгө хогшил аж ахуй төхөөрөх мөнгө өгье. Өвгөчүүлд чинь жилд нэг улаан тэрлэг хийлгэж өгч байя... Баяр ёслолын үеэр та нарыг мах шөлөөр таслахгүй, хүртээмжтэй өгнө. Ингэж амь зууж явна гэж яахыг хэлэх вэ. Та нар ер нь шөл уух цаг байдаг юм уу? гэж ятгаж гуйжээ. 

	Башкирын тэр тосгон үнэхээр хоосон нойтон хөл унаагүй зүдүү улс байжээ. Гол горхи шүүрдэж амь гол залгана. Иддэг л юм нь загас. Аргагүй тэр тосгоны хүмүүс мах өгье гэсэнд нь болжээ. Настайчууд нь улаан тэрлэг өмсөж гоёно гэж бодоод ярьж тохирч бичиг цаас үйлджээ.

	Демидов эзэн, тосгоны башкирчуудыг зуу шахам мод газар нүүлгэж, нэг нуурын дэргэд буулгаад, Цохиотын судагт завод барьж эхэлжээ. Айл бүрийг нүүлгээгүй юм. 

	Нас залуу эрчүүлийг үлдээж авч хоцроод, уурхайд ажиллуулжээ. Залуучууд нь хүн олонтой газар амь зуух дуртай байв. 

	Башкирчууд шинэ газар нүүж очоод төвөггүй амь зууж байлаа. Загас жараахай элбэг, баярын үеэр Демидов, хонь адууны мах зөөж настайчуулд нь жил өнжилгүй тэрлэг хийж өгөөд яг л ярьж тохирсон ёсоор юм бүхэн бүтэж байлаа. 

	Заводыг Никита өөрөө биш, харин Василий гэдэг хүү нь бариулсан учраас Цохиотын заводыг Василийн завод гэж нэрлэдэг удаа бий. Тэр үед Василий нас залуу, хар муу санаа сууж амжаагүй байсан болохоор юм бүхнийг ярьж тохирсон дагуу хийж байжээ. Үнэнийг хэлэхэд, баярын үеэр башкирчуудад хэдэн тэрэг хонь адууны мах өглөө гээд Демидовынхон юу хотойх билээ. 

	Никита нэг удаа заводод иржээ. Тэр үед эхнэр нь баахан өр тавьж орхиод

	— Хонгор минь миний өрийг төлчхөөрэй, чамтай амь зуух хүсэл алга гэж хэлээд, байдаг мөнгийг нь хамж аваад хаячхаад явжээ. Энэнээс болоод Никита эзэн догширч, юухнаас л бол өө эрж явдаг болсон ажээ. Башкирчуудад өгөх гэж ачуулж байсан махыг харчхаад:

	— Яаж байгаа чинь энэ вэ? Эхийнхээ хойноос орох нь уу? Цаадах чинь юмыг хайр гамгүй үрэхдээ хэнээс ч илүү хүн байсан юм гэж хэлээд хүү рүүгээ зэрлэг араатан адил дайрчээ. 

	— Аав аа, та иймхэн юманд харамсаж, биеэ зовоож юу хийнэ вэ. Бүр хэрэгцээгүй болсон адуу нядалж байгаа шүү дээ. Зовлогыг нь зөөж холдуулах гэж байснаас үхэхээс нь өрсөөд башкирчуудад өгчихвөл дээр шүү дээ. Гайгүй дээ л хоёр гурван хонь оролцуулдаг юм гэж хүү нь хэлэв. 

	Өвгөн эзэн тайтгарсангүй, 

	— Түүнд ч хонь, үүнд ч хонь гэж өгөөд байвал өөртөө юутай хоцрох вэ? гэж асуухад, Василий,

	— Мах өгнө гэж ярьж тохиролцсон шүү гэдгийг сануулав. 

	— Юу ч гэж тохирсон байсан ухаантай хандах хэрэгтэй. Чи чинь бүр усан тархитай амьтан байна гэж Никита хашхирчээ. 

	Тэгээд Никита, өөрийн туслагчийг дуудуулж, яаж хийхийг түүнд зааж өгсөн ажээ. 

	Эзний туслагч хүчин зүтгэх дуртай байх ажээ. Иймэрхүү хүмүүс ер нь хүнээр л тохуу хийж байвал уух идэхээ мартдаг хойно доо. 

	— Мэдлээ, Никита Никитич гуай. Зүй зохисоор хийж чадна гэдэгт эргэлзсэний хэрэггүй. Демидовынхны өглөгчийг яана гэж үр саддаа захихаар тэднийг би зочилъё гайгүй гэж туслагч нь хэлжээ. 

	Төдхөн Демидовын туслагч мах ачаад замд гарахаар бэлтгэв. Явах газар хол, замд юу ч тохиолдож мэднэ гэж болгоомжилж, буу шийдэм үүрсэн таван морьтой цэрэг авч гарчээ. 

	Тэднийг хүрч ирэхэд башкирчууд тэсэж ядан хүлээж байлаа. 

	Настайчуул нь ихэд баярлаж:

	— Ай, Демид ийм сайн хүн шүү. Нүнжигтэй чамд их баярлалаа! гэлцэж байв. 

	Тэгээд галлаж, мах чанахыг бэлтгүүлээд ачааны бүтээлгийг сөхтөл гахайн мах байжээ. Шийр нь дэрийсэн бүтэн бүтэн гахай байхыг үзээд өвгөчүүл:

	— Ай яа яа, Демид андуурчээ. Манай заншлаар бид гахайн мах идэх ёсгүй улс билээ. Тоогүй дээ тоогүй гэж хэлээд буруу харцгаалаа. 

	Хэргээр тээж ирсэн юм чинь юу нь андуурсан байх билээ дээ. 

	Эзний туслах;

	— Нэгэнт тэр газраас тээж ирсэн юмыг үг хэлгүй идэх л болно доо. Сайн мах шүү. Хэрэв ийм мах идэхгүй бол дахиж мах авахгүй гэж эзэнд бичиг бичиж явуул гэж хашхирчээ. 

	Уурхайд ажил хийдэг башкирчууд тосгондоо ирж энэ явдалтай дайралджээ. Гэр орондоо түр ирээд байсан хэрэг биз. Тэд, оросуудын дэргэд байж дасчхаад гахайн махыг санаанд ордоггүй бөгөөд хоолонд өт хорхой л бага байвал гахайн мах уу, адууны мах уу гэж шилэх боломж хаанаас олдох билээ. Гэвч зориуд гахайн мах тээж ирснийг үзээд маргалдсаар зодоон болоход дөхжээ. Демидовын туслагч буу гаргаж сүрдүүлсэн боловч башкирчууд түүнээс айж ухарсангүй. Тэднийг айхгүй байхаар бусад нь зориг орж, гадас сүхээ барин давшиж тэрэгтэй махыг бүслээд авлаа. Хэрэг биш болж байгааг эзний туслагч мэдээд, махаа ачаад буцахыг тушаав. Башкирчууд хашхичиж байснаа, тэднийг яасан ч үгүй буцаажээ. Демидовын туслагч тосгоноос жаалхан зайдуу гараад, гахайн махыг огтчиж нуур луу хий гэж тушаав. Башкирчууд хэдэн хүнээ шархдуулж байж нэг тэрэгтэй ачааг гүйцэж, хэдэн хүнийг барьж аваад балбажээ. Уур хилэн бадарсан башкирчууд тэр хэдэн хүнийг зодоод алчихжээ. Эзний туслагч харин амжиж зугтааж гарсан ажээ. 

	Мэдээж, сүүлд нь байцааж ташуурдаж эхлээ биз. 

	Тосгонд ирсэн дарга нар юуны урьд уурхайн ажилчдыг эрсэн боловч олсонгүй. 

	— Тэд нутгийн хүмүүс биш, явуулын улс байсан байх гэж гэр орныхон нь нуугаад хэлсэнгүй өнгөрчээ. 

	Демидовоос жилд нэг улаан тэрлэг авч байсан өвгөчүүлийг барьж аваад явжээ. Тэр өвгөчүүлийг үймээн гаргав гэж нуурын дэргэд, зодоон хийсэн газар дээр нь авчирч ташуурдахаар яллажээ. Нурууных нь махыг сэглэн унжуулж цусыг нь гоожтол хайр найргүй зодсон билээ. Зодоон өдөж үүсгэсэн нөгөө гичий:

	— Та нар намайг санаж явах болно. Демидовын улаан тэрлэг өмсөөд зугаалж байх дургүй бол та нар минийхийг эгэлдрэглээд явж бай даа! Урт богино нь таарч, харин өмсөхөд тийм энтэй байх болов уу даа? гэж өвгөчүүлийн өмнө сайрхжээ. 

	— Гайгүй дээ, муу нохой! Бид бас чамд таарах ганц ч зүйдэлгүй тэрлэг шидээд өгч чадна шүү! гэж башкирчууд занаж байжээ. 

	Тэд санасандаа хүрсэн билээ. Төдхөн Демидовын туслагч алга болж, эрээд олдохгүй байлаа. Демидовт оросоор бичсэн нэг бичиг иржээ. 

	Иткулийн цохион дээр улаан дээлтэй нэг хүн хэнтэй ч үг солихгүй зогсоод байх юм. Бодвол танайхнаас болов уу гэж тэр бичигт өгүүлсэн байжээ. 

	Юу байна вэ үзээд ир гэж Демидов хүн илгээжээ. 

	Нуур дундаас том чулуу цухуйж байх нь холоос харагдав. Тэр цохион дээр нэг хүн амьд юм шиг гараа алдлан зогсох бөгөөд хувцас нь улаан өнгөөр туяарч байх ажээ. Демидовын явуулсан хүмүүс чулууны дэргэд ойртож очоод, эзний туслагч мөн болохыг таньжээ. Тэр хүний арьсыг хоёр өвдөгнөөс эхлээд багалзуурыг хүртэл өвчөөд хүзүүд нь уячихсан байжээ. 

	Тэр үеэс хойш энэ нуурыг Иткуль гэж нэрлэсэн бололтой. 

	Тэр тосгоны башкир хүмүүс хохирол үзсэн нь мэдээж. Зарим нь шоронд амь үрэгдэж, нэг хэсэг нь зодуулж, зарим нь бүх насаараа нерчүүд цөлөгдсөн билээ. Үлдсэн хэд нь Демидов болон заводын бусад эздэд итгэхийг больж, яаж л бол заводыг сүйтгэж хорлох сон гэж боддог болжээ. 

	Пугачевын бослого гарахад Иткуль нуурын башкирчууд хамгийн түрүүнд тэдэнтэй нэгдсэн юм. Зэлүүд, жижигхэн тосгонд суудаг ч гэсэн бослого гарсныг дор нь мэдсэн байжээ. 

	— Иткулийн башкирчуудаас л болгоомжил! Тэднийг л сайн анаж бай! Заводод их өстэй, яахаас ч буцахгүй улайрсан хүмүүс шүү гэж эзэн захидаг болсон юм гэдэг. 

	— Демидовынхны дотор бас л тэнэг амьтад байдаг байна. Ард олны уур хилэнг ингэж бадруулсныг нь хараач. Ойртож хавьтах аргагүй болгожээ. Юунаас болов? Турж үхэх гэж байгаа адууны зовлогод хар буудаг байна. Ямар хомхой сэтгэлтэй улс вэ? Юмыг ингэж ухаардаг улс байж дээ! Хүн хэлэхэд ичмээр юм гэж манай эзэн бас үглэдэг байжээ. 

	Энэ эзэн Демидовынхныг бодвол илүү зальтай, арай ч адууны зовлогод хар буух хүн биш. Хүнтэй эвийг нь олж харьцаж чаддаг бөгөөд хаанаас нь, яаж ойртох гэж байгаа нь үл мэдэгдэнэ. Үнэхээр овжин зальтай эр билээ. 

	Худалдаачин хүний хүүхэд болохоор хар багаасаа луйврын аргадаа дадаа биз дээ. 

	Демидовынхан жижиг тосгоны хэдхэн хүнийг мэхлээд аргадаа оруулж чадсангүй дээ гэж энэ эзэн гайхдаг байсан нь мэдээж. 

	Эздийн ийм ярианаас болоод хожим нь Ревдагийн заводын дарга нартай муудаж, бүр түнжин хагарсан гэж ярьцгаадаг билээ. 

	Тэд манай эндхийн заводын эздийг Чус голоор сал урсгаж эхлэхэд тун их хавчдаг юм. Иткуль нуурын башкирчууд тэр үед заводын эздийн хамгийн аюултай дайсан болж байжээ. 

	Пугачевын бослого энд тэндгүй дарагдаж дуусахад энэхүү жижиг тосгоныхон тэр бослогыг мартсангүй билээ. Тав, арван морьтой хүн байсхийгээд л давхиж ирнэ. Тэдний замнах зам өөр боловч аль нэгэн заводын эзнийг багалзуурдах юм сан гэдэг нэгэн санаа бодолтой ажээ. 

	Иймд эздийг тоногч замын дээрэмчид гэж тэднийг нэрлэдэг болжээ. Тэд жирийн олныг байтугай худалдаачдад гар хүрдэггүй боловч заводын дарга нар тэднээс сүрхий сэрэмжилдэг байжээ. 

	Дээрэмчид хэрэв эздийг хөдөө гадаа барьж авбал огт хайрладаггүй бөгөөд гэр орондоо байхад нь тэвдүүлдэг байсан ажээ. 

	 

	1939 он

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

